
Lè Patijan de la Grevîre
a La Rotse

* * *
La châla dè kemouna de La Rotse l'è
férmo grôcha è, portan, irè a pou pri
pyêna in ha demindzè lu dè ma 1985 po
rèchuêdre lè "Patijan de la Grevîre".
To chin l'a keminhyi pê le dèche, kan
le redyô de la sine chè teri po no
préjintâ di grahyàjè tsantèridè è di
chejin tsantèri mena pe M. Huguenot.
Adon no chin j'ou èmèrvèyi, no no

chin regala in odzin di bi tsan in paté ke l'avan on bon
chon dè furi è on go dè galéjè hyà.
Pu, le prèjidan in tsêrdze,André Broda àrè l'athinbyâye in
no dejin ke hou ke trakouâvan deche delé po dèchtruire le
paté chon j'ou intéra por ingréchi la pèpenêre ke l'a rè-
dzèrmâ. Lè j'èkrivin l'an rèprê lou pyàma k'irè chobrâye
badêre è n'in d'à, mimamin, di député ou Gran-Konchèye ke
l'an oujâ ateji la hyanma. No j'a achebin dèvejâ dè ti hou
patijan de La Rotse ke l'an tchithâ chi bi velâdzo de La
Rotse por on mondo mèyà.
L'opera in paté "Le chèkrè dou tsandèlê" dè Oscar Moret è

dè Kolin kolly l'a rèchu lè j'ovachyon ke mretâvè.
Le prèjidan no j'a anonhyi l'athinbyâye jènèrale ke chè
tindrè le 14 d'èvri a La Toua pu, no j'a dèbyotâ na lichta
dè 200 mo anviron ke l'an tré ou pêyo.
Uin lè dive, la parola l'è j'ou baya a n'on ténor dou paté,
poète, èkrivin, ôteu dè vouêre dè pîthè in paté, M. Francis
Broda ke no j'a rinthènyi chu la fîtha di patijan reman a
Sierre lè 28 è 29 dè sèptanbre, dè ha ke cherè organijâye
i kolonbètè le 6 d'oktôbre yô cheron nonmâ lè novi mantinyâre,

le konkour dè paté po lè j'infan pu chu le dikchyenéro
ke chudrè din 4 an a 1'okajyon de la Fîtha di patijan

ke l'are lyu din le tyinton dè Friboua.
Le chindike M. Toâne Gayâ fèlichitè ti hou dèfindya dou viyo
lingàdzo, lè chaluè, lè rèmârhyè è lou kouâ na bouna rintrâye.
Ha Marius Bovet n'in fâ dè mimo è, a 5 àrè, André Broda dè-
nyârè l'athinbyâye hyoute.

R. Chudan

